
SOALAN NO. 68 

 

Minta MENTERI KESIHATAN menyatakan apakah status terkini 

tindakan penguatkuasaan yang telah diambil ke atas Mawar Medical 

Centre pada 14 Februari 2019 yang lepas. 

JAWAPAN 

 

Yang di-Pertua, 

 

Mawar Medical Centre, Seremban telah dilesenkan sebagai sebuah 

hospital swasta oleh Kementerian Kesihatan bawah Akta Kemudahan 

dan Perkhidmatan Jagaan Kesihatan Swasta 1998 [Akta 586], dengan 

pemegang lesennya syarikat Pusat Hemodialisis Mawar. 

 

Walau bagaimanapun, disebabkan oleh kegagalan pemegang lesen 

untuk mematuhi keperluan-keperluan operasi di bawah Akta 586, lesen 

hospital swasta ini telah dibatalkan oleh Ketua Pengarah Kesihatan 

berkuatkuasa 14 Disember 2018. Pembatalan lesen ini telah disahkan 

dan dimuktamadkan oleh YB Menteri Kesihatan, selaras dengan kuasa 

di bawah seksyen 49(2), Akta 586. Semua perkhidmatan jagaan 

kesihatan di hospital ini telah diarahkan untuk dihentikan, termasuk 

perkhidmatan di unit hemodialisis. 

 

Susulan itu, pihak syarikat Pusat Hemodialisis Mawar 

bertanggungjawab untuk memastikan penyambungan rawatan 

hemodialisis bagi setiap pesakit di unit hemodialisis tersebut, termasuk 

pengurusan pemindahan pesakit-pesakit ke pusat hemodialisis yang 

lain, serta menanggung apa-apa kos yang terlibat dalam operasi 

pemindahan tersebut. Tanggungjawab ini adalah sepertimana 

ketetapan Peraturan 320(c), Peraturan-Peraturan Kemudahan dan 

Perkhidmatan Jagaan Kesihatan Swasta (Hospital Swasta dan 

Kemudahan Jagaan Kesihatan Lain) 2006 [P.U.(A)138/2006].  

 

Yang di-Pertua, 

 

Walaupun syarikat Pusat Hemodialisis Mawar (PHM) telah diberikan 

arahan dan makluman berkaitan tanggungjawab pemindahan pesakit 

susulan arahan penutupan ini sejak 14 Disember 2018, tiada tindakan 

proaktif yang dilihat daripada syarikat PHM ini bagi melunaskan 

tanggungjawab tersebut. 

Sebaliknya, syarikat PHM telah mengeluarkan notis bertarikh 31 

Januari 2019 yang ditampal pada pintu masuk utama lobi premis, 

memaklumkan bahawa 14 Februari 2019 adalah hari terakhir 

perkhidmatan hemodialisis akan disediakan di Mawar Medical Centre, 

Seremban. Notis tersebut juga mengarahkan supaya pesakit-pesakit 

hemodialisis sedia ada yang seramai 274 orang membuat perkiraan 

sendiri (own arrangement) bagi meneruskan rawatan hemodialisis 

masing-masing di mana-mana premis hemodialisis lain, bermula 15 

Februari 2019. 

 

Seterusnya, pihak syarikat PHM telah mengemukakan surat bertarikh 

1 Februari 2019 kepada Menteri Kesihatan, memohon supaya pihak 

Kementerian membantu menempatkan pesakit-pesakit mereka ke 

pusat-pusat hemodialisis yang lain, disebabkan oleh kekangan 

kewangan di pihak PHM selepas pembatalan lesen pada 14 Disember 

2018 yang lalu. 

 

Seperti yang telah berulang kali ditegaskan, Kementerian Kesihatan 

tidak akan pernah memandang enteng terhadap aspek keselamatan 

pesakit, hatta dalam hal tindakan penguatkuasaan sekali pun. Malah, 

dalam hal ini, pihak PHM telah diberikan tempoh selama dua (2) bulan 

untuk menguruskan pemindahan pesakit, serta menyelesaikan hal-hal 

berkaitan pelesenan yang menyebabkan lesen Mawar Medical Centre 

tersebut dibatalkan. Namun, pihak syarikat PHM memilih untuk 

mencabar pihak Kementerian, melalui notis bertarikh 31 Januari dan 

surat bertarikh 1 Februari 2019 yang dikeluarkan.  

 

Tindakan pihak PHM ini secara langsung telah meletakkan 

Kementerian Kesihatan dalam situasi yang amat sukar, terutamanya 

apabila nyawa seramai 274 pesakit dijadikan taruhan. Kementerian 

tidak mempunyai pilihan lain selain daripada melaksanakan tindakan 

penguatkuasaan ke atas premis tersebut, serta terpaksa menggalas 

tanggungjawab pihak PHM dalam memastikan kesinambungan 

rawatan hemodialisis bagi pesakit-pesakit ini. 

 

Susulan tindakan penguatkuasaan tersebut, pesakit-pesakit 

hemodialisis Mawar Medical Centre ini telah dihubungi oleh pihak 

Jabatan Kesihatan Negeri Sembilan untuk hadir ke Hospital Tuanku 

Jaafar Seremban pada 15 Februari 2019 bagi tujuan saringan dan 

pelan kesinambungan rawatan. Sehingga 16 Februari 2019, daripada 

274 pesakit berdaftar: 

 

i. 138 orang pesakit telah ditempatkan secara sementara ke enam 

(6) buah hospital awam di seluruh Negeri Sembilan (Hospital 

Tuanku Jaafar Seremban, Hospital Tuanku Ampuan Najihah 

Kuala Pilah, Hospital Port Dickson, Hospital Tampin, Hospital 

Jelebu, dan Hospital Jempol); 

 

ii. 118 orang pesakit telah dipindahkan ke unit/pusat hemodialisis 

swasta berlesen di seluruh Negeri Sembilan (mengisi 

kekosongan slot sedia ada, yang telah dikenalpasti sebelum 

tindakan penguatkuasaan dimulakan); 

 

iii. 16 orang pesakit masih belum dapat dihubungi pada ketika itu; 

 

iv. 1 orang pesakit telah memulakan rawatan CAPD; dan 

 

v. 1 orang pesakit telah meninggal dunia pada 12 Februari 2019.   

 

Pada masa yang sama, kertas siasatan bagi pelanggaran Seksyen 3, 

Akta 586 dan Peraturan 320(c), P.U.(A)138/2006 ini telah 

dilengkapkan, dan kini dalam semakan lanjut pihak Jabatan Peguam 

Negara. 

 

 


